«Татарстан Республикасы аерым закон актларына сәүдә объектларында алкоголь продукциясен күрсәтеп куюны чикләүгә юнәлдерелгән үзгәрешләр кертү турында» Татарстан Республикасы законы проектына аңлатма

«Этил спирты, алкогольле һәм спиртлы продукция җитештерүне һәм аларның әйләнешен дәүләт җайга салуы турында» 1995 елның 22 ноябрендәге 171-ФЗ номерлы Федераль законның 18 статьясындагы 3 өлеше нигезендә Россия Федерациясе субъектлары алкоголь продукциясен ваклап сату вакытына, шартларына һәм урыннарына карата өстәмә чикләүләр билгеләргә хокуклы.
Әлеге закон проектын кабул итүнең актуальлеге балигъ булмаган гражданнарны начар гадәтләр формалаштыруга китерүче факторларның тискәре йогынтысыннан, шул исәптән сәүдә объектларында алкоголь продукциясен визуаль кабул итүдән, яклау зарурлыгы белән аңлатыла.

Балигъ булмаганнар эшләре һәм аларның хокукларын яклау буенча республика комиссиясе мәгълүматлары буенча, 2020 елдан 2024 елга кадәрге чорда Татарстан Республикасында балигъ булмаганнарның алкогольдән һәм составында алкоголь булган эчемлекләрдән агулануының 357 очрагы теркәлгән, шуларның өч очрагы үлем белән тәмамланган. 2020 – 2024 елларга статистика мәгълүматлары борчулы динамика күрсәтә: Татарстан Республикасында балигъ булмаганнар арасында алкоголь белән агулану очракларының саны 2020 елда 51 очрактан 2023 елда 89 очракка кадәр һәм 2024 елда 77 очракка кадәр арткан, бу балигъ булмаганнар арасында алкоголь куллану проблемасының системалы булуын күрсәтә. 18 яшьтән яшьрәк булган затларга спиртлы эчемлекләр сатуның гамәлдәге чикләүләренә карамастан, балигъ булмаганнар тарафыннан алкоголь продукциясен куллану дәрәҗәсе югары булып кала, бу хакта шулай ук Административ хокук бозулар турында Россия Федерациясе кодексының 20.21, 20.22 статьялары буенча административ хокук бозулар күрсәткечләренең тотрыклы рәвештә югары булуы да раслый (2024 елда 258 һәм 363 очрак).
Әлеге тенденция гамәлдәге чараларның яшүсмерләр тарафыннан алкоголь куллануны булдырмау өчен җитәрлек дәрәҗәдә нәтиҗәле булмавын күрсәтә. Азык-төлек товарларын сату урыннарында спиртлы эчемлекләр булу балигъ булмаганнарда алкогольне социаль кабул итә торган продукт буларак кабул итүне формалаштыра, бу аны куллануга һәм куркыныч хәлләргә, шул исәптән агулануга һәм хокук бозуларга, китерергә мөмкин.
Закон проектының максаты сәүдә объектларында алкоголь продукциясен визуаль кабул итү мөмкинлеген чикләү юлы белән балигъ булмаганнарның хокукларын һәм мәнфәгатьләрен яклауның өстәмә чараларын булдырудан гыйбарәт.
 Закон проекты куйган максатка ирешү өчен алкоголь продукциясен ваклап сату урыннары өчен балигъ булмаганнар йөри алырлык урыннарда алкоголь продукциясен күрсәтүне чикләп оештыруга өстәмә таләпләр билгеләү тәкъдим ителә. Әлеге таләпләр сәүдә объектларында алкоголь продукциясен визуаль кабул итүне яшерергә ярдәм итәчәк технологик чишелешләр кертү өчен стимул булачак.
Закон проектын кабул итү һәм гамәлгә ашыру түбәндәгеләргә мөмкинлек бирәчәк: 
- балигъ булмаган гражданнарның хокукларын һәм мәнфәгатьләрен яклау дәрәҗәсен арттырырга; 
- балаларда һәм яшүсмерләрдә алкогольне өлкән яшьтәге халыкның куллану кәрзинендәге гадәти элемент буларак кабул итүне юкка чыгарырга; 
- балалар үсеше өчен уңайлы социаль мохитне өстәмә яклауны тәэмин итәргә. 
Закон проектын кабул итү халыкның сәламәтлеген саклау һәм балигъ булмаган гражданнарның хокукларын яклау өлкәсендәге дәүләт сәясәте бурычларына туры килә.

